
Útdráttur 

Markmið: Að sjá hvort þjálfarar í Pepsi-deild karla árið 2013 hafi nýtt sér tölfræðiþætti leikja 

og hversu mikið þeir leikgreindu lið sitt og andstæðinga sína. Jafnframt  að kanna hvaða þætti 

þjálfararnir horfðu helst eftir við leikgreininguna. 

Aðferðir: Tólf þjálfarar í Pepsi-deild karla  árið 2013 tóku þátt í þessari rannsókn þar sem 

þeir svöruðu spurningarlista. Unnið var úr spurningalistanum í tölfræðiforritinu SAS 4.3.  

Niðurstöður: Sjö af tólf þjálfurum nýttu sér tölfræðiforrit á síðasta tímabili. Þjálfararnir 

lögðu almennt meiri áherslu á að leikgreina lið sitt heldur en andstæðinga sína og þeir virtust 

leggja meira upp úr sóknarleik heldur en varnarleik þegar leikgreining átti sér stað. 

Umræður: Þjálfararnir lögðu mikið upp úr leikgreiningu og tölfræðiþáttum úr 

föstuleikatriðum, en það er spurning hvort það skili sér. Eru þeir ef til vill að leggja of mikla 

áherslu á þætti sem skipta ekki svo miklu máli? 

Formáli 

Ég var aðeins sex ára gamall þegar Aron, vinur minn, fékk mig með sér á fótboltaæfingu hjá 

Knattspyrnudeild Njarðvíkur. Frá fyrstu æfingu hef ég verið heillaður af knattspyrnu og hefur 

hún haft mikil áhrif á mig og mitt líf alla tíð síðan. Þegar ég var ungur ætlaði ég mér að verða 

atvinnumaður í knattspyrnu. Það að verða atvinnumaður var draumur hjá mér í mörg ár og öll 

mín yngri ár snérust um íþróttir, hvort sem það var knattspyrnan eða körfuboltinn. Það er 

mikil hefð fyrir körfuboltanum á Suðurnesjunum, og fáir drengir sem alast þar upp án þess að 

mæta á körfuboltaæfingu einhvern tíman yfir ævina. Sem ungur drengur fylgdist ég með 

öllum knattspyrnuleikjum sem ég gat og ég man vel eftir mér fyrir framan sjónvarpið að horfa 

á ítalska boltann á Stöð 2. Á þeim tíma heillaðist ég af Hollendingnum Marco Van Basten, 

sem var þá framherji hjá AC Milan. Ég spilaði sjálfur knattspyrnu til 25 ára aldurs, en hætti þá 

vegna langþráðra meiðsla, auk þess sem ég var farinn að finna fyrir miklum áhuga fyrir því að 

þjálfa knattspyrnu. Þá hafði ég þjálfað og menntað mig í þeim fræðum í sex ár og var farinn 

að hella mér í þá vinnu og hafði mjög gaman af. Eftir um sjö ár í þjálfun lá leið mín í 

íþróttafræði, þar sem ég vildi bæta við mig aukinni menntun í þjálffræðum. Í því námi 

kviknaði mikill áhugi á tölfræðiþættinum innan knattspyrnunnar, sem var kveikjan að þessu 

verkefni.           

 Ég vil þakka Milos Milojevic fyrir alla aðstoðina og góða leiðsögn. Einnig vil ég 

þakka öllum þátttakenndunum fyrir þátttökuna í þessari rannsókn, því án þeirra hefði þessi 

rannsókn ekki orðið að veruleika. Því næst langar mig að þakka Bergrósu Ólafsdóttur og 

Daníel Sigurðssyni fyrir prófarkalestur. Síðast en ekki síst langar mig að þakka henni Söru 

Sigurðardóttur fyrir stuðninginn og þolinmæðina í gegnum þetta verkefni. 

1. Inngangur 

Í fótboltaheiminum í dag er meiri áhersla lögð á tölfræði heldur en áður var og 

menn hafa áttað sig á mikilvægi tölfræðinnar í undirbúningi þjálfunar (Anderson 

og Sally, 2013). Með tölfræði er meðal annars hægt að skoða hversu margar 

hornspyrnur lið fær í leik og sjá hvernig líklegast er að skora gegn ákveðnu liði. 

Einnig er hægt að sjá hvernig spilaður leikur þróast frá upphafi til enda, eins og 

hvaða lið var meira með boltann og hvaða lið var meira í sókn eða vörn.  

Tilviljanir eru mjög algengar í knattspyrnu (Anderson og Sally, 2013), 

engu að síður leggja þjálfarar upp með ákveðið leikplan fyrir leiki sem þeir vilja 

að liðið sitt spili eftir. Þar getur tölfræðin sýnt fram á hvaða hlutir ganga upp hjá 

liðinu og hvernig liðin fá oftast á sig mörk.     

Meginmarkmið rannsóknarinnar er að kanna hvernig þjálfarar í Pepsi-deild 

karla, árið 2013, nýttu sér tölfræði í sinni vinnu á keppnistímabilinu. Annað 

markmiðið er að kanna hversu mikið þjálfarar nýttu sér tölfræðiþætti og hversu 

mikinn tíma þeir nýttu á viku í að leikgreina sitt lið og andstæðinga sína. Einnig 

að kanna hvaða leikþætti þjálfarar horfðu helst eftir þegar þeir leikgreindu leiki. 

2. Fræðilegur bakgrunnur 

Í þessum kafla verður almennt farið yfir sögu knattspyrnunnar og jafnframt sögu 

íslenskrar knattspyrnu. Þar á eftir verður farið yfir þær menntunar kröfur sem 

gerðar eru til þjálfara í efstu deild á Íslandi. Því næst verður farið yfir þá þætti í 

knattspyrnunni sem þykja mikilvægir fyrir þjálfara liðsins að hafa kunnáttu á, svo 

sem leikgreiningu, leikskipulagi, föst leikatriði, sendingar og leikgreiningu á 

andstæðingum. Í lokin verður farið yfir möguleg hjálpartæki þjálfarans við vinnu 

sína og mikilvægi þeirra. Þau hjálpartæki sem verða skoðuð eru vídeógreining og 

tölfræðiforrit. 

 

2.1. Saga knattspyrnu 

Talið er að saga knattspyrnu hafi byrjað í Kína, en þar var spilaður leikur sem 

kallaðist ,,cuju‘‘, sem þýðir ,,sparka í bolta‘‘. Þessi leikur er sagður hafa byrjað 

árið 206 fyrir Krist og var leikurinn spilaður til ársins 221 eftir Krist. Leikurinn 

var búinn til og stjórnaður af Han dynasty (Goldblatt, 2006).  

Nútíma knattspyrnu má hins vegar rekja til ársins 1863 þegar maður að 

nafni Ebenezer Morley, oft kallaður faðir nútíma knattspyrnu, kallaði til fundar í 

London á Englandi á mánudeginum 26. október árið 1863. Markmið fundarins var 

að búa til sameiginlegar reglur sem fara átti eftir í knattspyrnuleikjum. Ástæðan 

fyrir því að Morley kallaði til fundar var sú að hann hafði séð breska 

krikketsambandið myndast og í kjölfarið hafði krikketsambandið búið til reglur og 

keppnir fyrir krikketíþróttina -Morley vildi búa til svipað samband fyrir 

knattspyrnuna. Þessi fundur leiddi til fleiri funda, sem urðu til þess að fyrsta 

knattspyrnusambandið var stofnað (Goldblatt, 2006). Engar skipulagðar keppnir 

voru í gangi á þeim tíma þegar þetta nýskipaða knattspyrnusamband var stofnað. 

Því var eitt af forgangsatriðum knattspyrnusambandsins að skipuleggja keppnir. 

Það varð úr að bikarkeppnin FA Cup, sem er elsta bikarkeppni í heimi, var spiluð 

árið 1871, eða um átta árum eftir stofnun fyrsta knattspyrnusambandsins (The FA, 

e.d.). Fyrsti landsleikurinn sem var spilaður var á milli Englands og Skotlands. 

Leikurinn var spilaður í Englandi 30. nóvember árið 1972 og voru um 4000 

manns á leiknum.Leikurinn endaði með 0-0 jafntefli (The FA, e.d.). 

Fleiri knattspyrnusambönd voru stofnuð í kjölfarið og 21. maí árið 1904 

voru komin sjö knattspyrnusambönd víðsvegar í Evrópu fyrir stofnun á alþjóðlegu 

knattspyrnusambandi, sem heitir Fédération Internationale de Football 

Association (FIFA) . Fyrsti forseti sambandsins var Frakkinn Robert Guerin. Í dag 

eru aðildarfélög FIFA orðin 209 . FIFA stendur fyrir gerð lista yfir styrkleika 

hvers aðildarfélags. Á þeim lista fá löndin stig eftir því hvernig landsliðin standa 

sig í leikjum og eftir því hvernig félagslið standa sig í alþjóðlegum mótum.  

Frakkinn Jules Rimet átti hugmyndina að Heimsmeistarakeppninni sem var haldin 

fyrst árið 1930 (The FA, e.d.). Hugmynd hans var sú að öll bestu landsliðin í 

heimi myndu mætast og keppa um bikarinn, sem hét í fyrstu þrjú skiptinn Jules 

Rimet eftir  manninum sem átti hugmyndina að keppninni. Þegar keppnin hafði átt 

sér stað þrisvar sinnum varð hlé á henni í tólf ár vegna seinni 

heimsstyrjaldarinnar. Frá því að keppnin var haldin fyrst, árið 1930, hafa 

eingöngu níu landslið unnið keppnina.Keppnin hefur alls verið haldin 19 sinnum 

og verður því haldin í tuttugasta sinn nú í sumar þegar liðin etja kappi í Brasilíu 

(FIFA, 2013). 

 

2.2.Saga knattspyrnu á Íslandi 

Orðið knattspyrna var fundið upp af Bjarna frá Vogi árið 1912, en til hans var 

leitað til þess að finna nýtt orð yfir leikinn sem var kallaður fótbolti og þótti ekki 

nógu fínt heiti (Víðir Sigurðsson og Sigurður Á. Friðþjófssson, 1997). 

Knattspyrna er spiluð víða um heim og er hún ein af vinsælustu íþróttagreinum 

heims. Ísland er þar engin undantekning, en knattspyrna er mjög vinsæl íþrótt hér 

á landi og er mest iðkaða íþróttagreinin samkvæmt skýrslu frá ÍSÍ. Þar segir að 

19.747 iðkenndur hafi stundað knattspyrnu árið 2011 (Íþrótta- og 

Ólympíusamband Íslands, 2013). Knattspyrna hefur þó ekki alltaf verið spiluð hér 

á landi og það var ekki fyrr en árið 1895 sem byrjað var að spila knattspyrnu á 

Íslandi. Þá fékk Björn Jónsson, ritstjóri Ísafoldar, skoskan prentara að nafni James 

B. Ferguson til þess að koma og starfa sem maskínumeistari í Ísafold. Hann var 

mikill íþróttamaður og hafði unnið verðlaunapeninga fyrir leikfimi í Skotlandi. 

Síðar byrjaði hann að safna drengjum og mönnum með sér í fimleikaiðkun, auk 

knattspyrnu. Ferguson stofnaði svo Reykjavík Gymnastic Club þar sem hann var 

með sýningar á fimleikum og vöktu þær sýningar mikla lukku. Hann byrjaði að 

vera með knattspyrnuæfingar með nokkrum drengjum. Hann var með 

knattspyrnuæfingar í þetta ár sem hann var staddur á Íslandi, en árið 1896 fór 

Ferguson af landi og við æfingunum tók Ólafur Rósenkranz íþróttakennari í 

Menntaskólanum í Reykjavík. Þakka má Ólafi manna mest fyrir að knattspyrnan 

hélt áfram eftir að Ferguson fór af landi (Sigmundur Ó. Steinarsson, 2011).  

Fyrsta knattspyrnufélagið á Íslandi var stofnað 16. febrúar árið 1899, það 

var Fótboltafélag Reykjavíkur, sem seinna varð svo að KR. Fyrstu leikir þess 

félags voru háðir við skipverja af erlendum skipum sem höfðu verið við 

Reykjavíkurhöfn. Fyrsti alvöru leikurinn sem var háður hér á landi á milli 

íslenskra liða var leikur Fótboltafélags Reykjavíkur og Fram. Þessi leikur var 

háður á Melavellinum þann 20. júní árið 1911 í tilefni 100 ára minningarhátíð 

Jóns Sigurðssonar forseta. Úrslit urðu þau að Fram sigraði  2-0 (Víðir Sigurðsson 

og Sigurður Á. Friðþjófsson, 1997).  

Íþróttasamband Íslands stóð fyrir fyrsta Íslandsmótinu í knattspyrnu sem 

fram fór á Melavellinum í júní árið 1912. Þrjú lið tóku þátt í því, það voru liðin 

Fótboltafélag Reykjavíkur, Fram og Knattspyrnufélag Vestmanneyja. Úrslit urðu 

þannig að Fótboltafélag Reykjavíkur hreppti fyrsta Íslandsmeistaratitilinn, eftir 

úrslitaleik við Fram (Víðir Sigurðsson og Sigurður Á. Friðþjófssson, 1997). 

Knattspyrnusamband Íslands (KSÍ) var stofnað 26. mars, árið 1947 og 

sama ár gekk það í FIFA. Við stofnun KSÍ voru 14 aðildarfélög í sambandinu 

(Sigmundur Ó. Steinarsson, 2011), en í dag eru aðildarfélögin orði 149 (KSÍ, 

2014a). Fyrsti formaður Knattspyrnusambands Íslands var Agnar Klemenz 

Jónsson og í dag er Geir Þorsteinsson formaður félagsins. Árið 1955 voru liðin 

orðin svo mörg innan Knattspyrnusambandsins að það þurfti að skipta þeim niður 

í deildir (Víðir Sigurðsson og Sigurður Á. Friðþjófssson, 1997). Árið 2008 urðu 

ákveðin tímamót í íslenskri knattspyrnu því þá var ákveðið að fjölga leikjum á 

Íslandsmótinu og liðin í efstu deild urðu þá 12 í stað 10.Því fjölgaði leikjum í 22 á 

lið, í stað 18 leikja áður.  (Sigmundur Ó. Steinarsson, 2011). 

KSÍ fékk leyfi þann 6. september 2004 til að veita þjálfaragráðuna UEFA-

A, eða KSÍ A. Eftir að það leyfi var veitt þurfti KSÍ að setja upp námskeið til þess 

að mennta þjálfara á sem bestan veg og var í kjölfarið gefinn út leiðarvísir um það 

hvernig þjálfarar gætu menntað sig til KSÍ A gráðu. UEFA samþykkti þessi 

námskeið og því eru kröfurnar um að fá að þjálfa í efstu deild þær að vera með 

KSÍ A þjálfaragráðu (KSÍ, 2004a). Til þess að fylgja eftir þessum reglum setti 

KSÍ upp fræðslunefnd, sem er skipuð af fimm mönnum. Fræðslunefndin á meðal 

annars að hafa yfirumsjón með eftirfarandi hlutum;að hafa umsjón með menntun 

knattspyrnuþjálfara, halda reglulega námskeið fyrir knattspyrnuþjálfara, að hafa 

umsjón með menntun kennara á þjálfaranámskeiðum KSÍ, að halda skrá yfir alla 

þá íslensku þjálfara sem hafa lokið þjálfaramenntun, annarskonar endurmenntun 

þjálfara og gæta þess að kröfur þjálfarasáttmálans við UEFA séu uppfylltar (KSÍ, 

2007). 

2.3.Menntun íslenskra þjálfara 

Rétt þjálfun er lykilþáttur í því að hámarka árangur íþróttamanns. Mikilvægt er að 

þjálfari hafi skilning og menntun á því sem þarf að gera til að auka úthald fyrir 

líkamlega streitu. Passa þarf vel upp á einstaklinginn sem íþróttamann til að 

hámarka líkamlega getu og ná þannig sem bestum árangri (Willmore og Costill, 

2004). Þjálfari sem ætlar sér að þjálfa í efstu deild hér á landi þarf að hafa tilsett 

leyfi frá KSÍ. Til þess að fá leyfi frá KSÍ þarf þjálfarinn að vera búinn að fara á 

þjálfaranámskeið og öðlast KSÍ A gráðu réttindi, eða KSÍ A þjálfara gráðu. Það er 

þó í lagi að þjálfari hafi þjálfaragráðu sem er sambærilega metin og þessar gráður, 

að svo gefnu að sú gráða sé viðurkennd af UEFA (KSÍ, 2012). Til þess að geta 

hafið menntun við KSÍ A gráðu þarf fyrst að hafa lokið menntun við KSÍ B gráðu. 

Til að ná KSÍ B gráðu þarf að sækja námskeið sem er 124 klukkustundir, af 

þessum 124 klukkustundum eru aðeins tvær klukkustundir sem nýttar eru til 

kennslu á leikgreiningu. Í lok námskeiðsins þarf að þreyta próf. Til að standast 

það þarf að ná að minnsta kosti 50 stigum af 100 mögulegum; en til að geta byrjað 

á KSÍ A gráðu þá þarf viðkomandi að ná 70 stigum af 100 mögulegum Þegar 

prófinu hefur verið náð er hægt að byrja á námskeiði KSÍ A gráðu. Á KSÍ A gráðu 

námskeiðinu eru átta klukkustundir nýttar til kennslu á leikgreiningu, af 124 

klukkustundum. Þegar þjálfari hefur náð KSÍ A gráðu hefur hann réttindi til að 

sækja UEFA Pro license, sem er hæsta þjálfaragráðan á vegum UEFA. Skipulag 

námsins má sjá í töflum 1 og 2 (KSÍ, 2004). Af þessu má ályktaað ekki er gerð 

mikil krafa til þess að þjálfarar í efstu deild á Íslandi hafi menntun, eða þekkingu á 

leikgreiningu.  

Tafla 1. Skipulag KSÍ B þjálfaragráðu 

Námskeiðs heiti Verkþáttur Lengd Lengd 

samtals 

KSÍ I Helgarnámskeið 26 tímar 26 tímar 

KSÍ II Helgarnámskeið 26 tímar 52 tímar 

KSÍ III Helgarnámskeið 26 tímar 78 tímar 

KSÍ III Verkleg þjálfun hjá félagi 20 tímar 98 tímar 

KSÍ IV Helgarnámskeið 26 tímar 124 tímar 

KSÍ B  Skriflegt próf   
 

Tafla 2. Skipulag KSÍ A þjálfaragráðu 

Námskeiðs heiti Verkþáttur Lengd Lengd 

samtals 

KSÍ V Helgarnámskeið 28 tímar 28 tímar 

KSÍ VI Vikunámskeið erlendis 45 tímar 73 tímar 

KSÍ VII Undirbúningsdagur 7 tímar 80 tímar 

KSÍ VII Æfingakennsla, verklegt próf 30 tímar 110 tímar 

KSÍ A Þjálfaradagbók 10 tímar 120 tímar 

 

Þegar Pepsi-deildin hófst árið 2013 voru allir þjálfarar með réttindi í lagi 

nema einn, sem var aðeins með 6. stigs réttindi. Einnig var einn þjálfari með 

UEFA Pro gráðu (KSÍ, 2014b). Þegar fimm umferðir voru búnar á tímabilinu þá 

hætti Þorvaldur Örlygsson þjálfari Fram (443, 2013) og við liðinu tók Ríkharður 

Daðason. Ríkharður Daðason var aðeins með 2. stig réttindi (KSÍ, 2014C). Þeir 

þjálfarar sem hafa ekki KSÍ A gráðu geta fengið undanþágu frá fræðslunefnd KSÍ 

til að þjálfa í efstu deild. Til þess að þjálfari fái slíka undanþágu þurfa að vera 

veigamiklar og sérstakar ástæður sem liggja þar að baki. Ef fræðslunefnd gefur 

leyfi fyrir slíkri undanþágu þarf leyfið að fá samþykki frá stjórn KSÍ (KSÍ, 2012). 

2.4. Knattspyrnuleikurinn 

Knattspyrnuleikurinn er flókinn leikur og mjög krefjandi fyrir 

knattspyrnumanninn, þjálfarann og liðið sem heild. Huga þarf að mörgum þáttum 

eins og leikskipulagi liðsins, líkamsburðum leikmanna, andlegri vellíðan 

leikmanna, næringu leikmanna og liðsheild. Velgengni liðs er háð því hvernig 

einstaklingarnir vinna saman sem ein liðsheild. Talið er að þegar tvö lið séu 

nokkurn vegin jöfn hvað varðar hæfileika leikmanna og leikskipulag liðsins þá sé 

það lið líklegra til að vinna sem er með leikmenn í betri líkamlegri þjálfun, sem 

eiga auðveldara með að spila hraðan bolta. Í dag er viðurkennt að undirbúningur 

fyrir leiki kalli á kerfisbundna nálgun við þjálfun (Reilly og Williams, 2003). 

Tölfræði og leikgreining spilar sífellt stærri þátt í knattspyrnuleiknum því þjálfarar 

hafa áttað sig á því að þessir þættir eru góð tæki til að bæta leikskipulag liðsins 

(Hughes og Frank, 2005). Hér að neðan verða skoðaðir nánar þeir þættir sem hafa 

mestu þýðingu fyrir rannsóknina hvað varðar leikgreiningu og tölfræði. 

2.4.1. Leikgreining 

Tölfræði er orðin mjög stór partur af fótboltaheiminum í dag. Þetta eru stærstu 

félagslið í heimi meðvituð um  og eru því farin að ráða til sín fólk í greiningar á 

leikjum og sérfræðinga til þess að gefa þjálfara liðsins eins góðar upplýsingar og 

hægt er. Þannig vilja félögin reyna að vinna upp sem stærst forskot og hægt er, 

með góðri og nytsamlegri tölfræði (Anderson og Sally, 2013). 

 Liebermann og fleiri halda því fram að stærsta breytingin í þróun þjálfunar 

síðastliðinn áratug hafi verið tækniþróunin. Tækniþróun hefur orðið til þess að 

þjálfarar og stjórar hafa haft betri yfirsýn yfir frammistöðu einstaklinga og liða í 

íþróttum, sem hefur hjálpað þeim að taka ákvörðun um hvernig eða hverjum á að 

spila hverju sinni og hvað þarf að bæta til þess að árangur náist (Liebermann o.fl., 

2002). Með tölfræði getur þjálfari talað við leikmenn sína út frá staðreyndum en 

ekki hugmyndum eða því sem honum sjálfum finnst eða leikmönnum (McGarry, 

2009).          

 Ástæðan fyrir því að tölfræði er farin að spila eins stóran þátt í þjálfun 

knattspyrnu og raun ber vitni, er sú að rannsóknir hafa sýnt fram á að tölfræði og 

leikgreining geta gefið góðar og nytsamlegar upplýsingar. Dæmi þess er rannsókn 

sem gerð var á heimsmeistaramótinu árið 1990. Þar var liðum skipt í tvo hópa, 

annars vegar þeim sem komust upp úr sínum riðli og hins vegar þau sem komust 

ekki upp. Niðurstöður rannsóknarinnar leiddu í ljós að þau lið sem komust áfram 

voru meira með boltann í leiknum en andstæðingarnir, þau áttu einnig fleiri skot á 

markið (Hughes og Frank, 2005).        

 Margar tilraunir hafa verið gerðar til þess að sjá muninn á frammistöðu 

liða eftir því hvort liðin tapi eða vinni leiki. Frammistaða leikkerfa, líkamlegar 

kröfur leikmanna og fyrri frammistöður liða. Til að geta séð muninn hafa 

sérfræðingar notað margs konar breytur og þá tæknilega, eins og fjölda og 

hlutföll, knattraks, tæklinga, skota á mark, hornum, lengdir sendinga, hraða sóknar 

í leik og þess háttar (Travassos, Davids, Araújo og Esteves, 2013). Anderson og 

Sally (2013) telja að fótbolti sé sannarlega tilviljunarkenndur leikur, en auk þess 

er hann líka leikur sem snýst um hæfileika einstaklings og færni hans til að spila 

með sínu liði. Tugir þúsunda leikja hafa verið skoðaðir og greindir um árin og 

hafa fræðimenn um fótbolta sagt að fótboltaleikur sé um 50% heppni og um 50% 

hæfileikar, sem stjórna því hvort að lið vinni leiki, eða ekki (Anderson og Sally, 

2013).   

2.4.2. Leikskipulag 

Leikskipulag er mikilvægt í varnarleik og í rannsókn sem var gerð í Ástralíu, árið 

2002, á liðum þar í landi var því haldið fram að flest lið spiluðu maður á mann 

vörn, en mörg lið spila þannig varnarleik. Ekki er þó vitað hvort þjálfarar æfi þann 

varnarleik eitthvað sérstaklega. Þau lið sem spiluðu þannig varnarleik voru 

líklegri til þess að ná árangri (Appleby og Dawson, 2002). 

2.4.3. Föst leikatriði (varnar- og sóknarleikatriði) 

Sýnt hefur verið fram á að með meiri og betri kunnáttu þjálfara á hvernig 

andstæðingarnir framkvæma föst leikatriði eins og að taka hornspyrnu, innköst og 

aukaspyrnu, eiga þjálfarar auðveldara með að sjá hvernig þeir geta sett upp 

áhrifarík varnarkerfi gegn þessum föstu leikatriðum, og í framhaldi sótt á 

andstæðingana og búið til góða sóknarmöguleika til þess að skora mark (Appleby 

og Dawson, 2002). 

2.4.4. Sendingar 

Knattspyrna hefur breyst mikið með tímanum en í stórum dráttum þá er hún alltaf 

eins. Það sést kannski best þegar rýnt er í rannsókn sem var gerð árið 1968 sem 

sýndi fram á að 80% marka sem skoruð eru í atvinnumanna knattspyrnu eru 

skoruð þegar þrjár eða færri sendingar eiga sér stað í sóknarleik og að mark er 

skorað með hverjum tíu skotum sem tekinn eru (Travassos o.fl., 2013). Hughs og 

Franks gerðu svipaða rannsókn árið 2005 og þar kom í ljós að lið sem sendu 

langar sendingar í sínum leik voru líklegri til þess að skjóta boltanum á markið. 

Tölfræðin sýndi líka að meiri líkur voru á að liðið skoraði úr skotunum sínum ef 

það voru spilaðar færri sendingar í sóknarleiknum hjá því liði (Hughes og Franks, 

2005). Rannsóknir hafa einnig sýnt fram á að lið sem eru meira með boltann í 

leiknum en andstæðingurinn og framkvæma fleiri skot að marki eru líklegri til 

þess að ná árangri (Travassos o.fl., 2013). Einnig hefur komið í ljós að það lið 

sem sendir boltann oftar í leik er líklegra til þess að ná árangri. En í meistaradeild 

Evrópu árið 2008 voru liðin sem komust upp úr riðlakeppninni með 359,9 

heppnaðar sendingar í leik að meðaltali, eða um  75,6% af öllum sendingum, á 

meðan liðin sem sátu eftir í riðlinum voru með 217,4 heppnaðar sendingar í leik 

að meðaltali, eða um 72,4% af öllum sendingum (UEFA, 2013). Þegar 

knattspyrnulið er að keppa gegn lakari andstæðingum eru þó nokkuð miklar líkur 

á því að það lið sem er talið betra haldi boltanum meira innan síns liðs heldur en 

lakara liðið. Það eykur líkurnar á því að liðið sem er minna með boltann í leiknum 

þurfi að hlaupa á meira álagi heldur en liðið sem heldur boltanum. Það sem getur 

líka haft áhrif á hvort lið haldi boltanum betur innan síns liðs er staðsetning liðs 

og staðan í leiknum sjálfum. Þegar lið skorar mark eða fær mark á sig þá eru líkur 

á því að það fari að breyta um leikaðferð og við það getur leikurinn breyst 

(Bradley, Lago-Penas, Rey og Diaz, 2013). 

2.4.5. Leikgreining á andstæðingum 

Fyrir þjálfara og stjóra er mikilvægt að bæta skilning á því hver lykilþáttur 

velgengi er og hlúa að honum. Það getur verið mjög hjálpsamlegt að leikgreina 

andstæðingana, bæði sem liðsheild og einstaklinga. Með því er hægt að búa til 

góða æfingaráætlun fyrir næsta leik og undirbúa liðið fyrir næsta leik (Travassos 

o.fl., 2013).  

Þjálfarar sem leikgreina andstæðinginn geta komið auga á ákveðin mynstur í 

varnarleiknum hjá andstæðingnum. Þannig geta þjálfararnir ákveðið hvernig 

sóknarmenn liðsins eiga að sækja á varnarlínu andstæðingsins, til þess að komast í 

góða leikstöðu svo að sóknarmaðurinn hafi tækifæri til að senda boltann á ákveðin 

svæði til samherja svo liðið geti komið sér í góða skotstöðu (Travassos o.fl., 

2013). Á mynd 1. má sjá hvernig æskilegt er að þjálfarar vinni eftir ákveðnu formi 

við skipulag þjálfunarinnar og leikgreiningu (Travassos o.fl., 2013). 

Mynd 1. Skipurit fyrir vinnu þjálfara 

2.4.6. Vídeógreining 

Á síðastliðnum tveimur áratugum hafa vídeógreiningar, mælingar og vinna með 

tölfræðilegar niðurstöður aukist til muna. Með vídeógreiningum er hægt að greina 

hina ýmsu þætti knattspyrnunnar, eins og að sjá hverjir eru hættulegustu 

sóknarmenn liðsins sem greint er, hverjir eru veikleikar og styrkleikar liða, hvaða 

hlutverk hafa ákveðnir menn í sínum liðum, ná leikmenn að uppfylla sín skilyrði 

fyrir liðið, hvernig búa lið til tækifæri til þess að skora hjá andstæðingunum, 

hvernig er liðið taktíst á velli og hvernig spilar liðið sem heild (D´Orazio og Leo, 

2010). 

Vídeóleikgreining í knattspyrnu getur nýst þjálfurum til góða. Þannig geta 

þjálfarar fundið veikleika andstæðinganna, auk þess geta þjálfararnir sýnt sínu liði 

hvernig andstæðingurinn spilar. Þannig undirbúið liðið sitt undir leik gegn 

andstæðingunum og reynt að nýta sér galla í leik andstæðingsins til góða fyrir sitt 

lið (Carling, Reilly og Williams, 2009). Hægt er að bæta frammistöðu 

einstaklingsins og liðsins, hægt er að fá betra skipulag fyrir liðið og fyrir æfingar 

og leikmenn skilja betur hreyfingar sínar á vellinum með videógreiningum 

(Figueroa, Leite og Barros, 2006).  

2.4.7. Tölfræðiforrit 

Til eru alls kyns tölfræðiforrit í dag og geta þjálfarar nálgast þau mjög 

auðveldlega. Sideline®(Copyright © 2009 Sideline Sports) þjálfaraforritið er eitt 

slíkt forrit.Það er forrit sem er nothæft fyrir þjálfara til þess að halda utan um allt í 

kringum þjálfunina og hægt er að sýna leikmönnum myndbrot þar sem þeir geta 

skoðað hvað þjálfarinn vill að þeir framkvæmi í leik eða á æfingu (Sideline, 

2011.). 

 

 

 

 

 



16 

 

3. Aðferðir og gögn 

Í þessum kafla verður farið yfir hverjir tóku þátt í þessari rannsókna, ásamt því 

sem farið verður yfir spurningarlistann sem nýttur var og í lokin verður farið yfir 

hvernig unnið var úr gögnunum. 

 

3.1.Þátttakendur 

Þátttakendur þessarar rannsóknar voru allir aðalþjálfarar liðanna í Pepsi-deild 

karla árið 2013. Þeir voru valdir í rannsóknina þar sem þeir þjálfa á efsta stigi í 

knattspyrnu á Íslandi. Til þess að þjálfa karla lið á Íslandi í efstu deild þurfa 

þjálfararnir að vera búnir að útskrifast með KSÍ-A, eða þá UEFA-A skírteini. Það 

voru 12 lið í efstu deild karla árið 2013. Því voru þátttakendurnir tólf talsins. 

Þjálfarar þriggja liða voru látnir fara úr störfum hjá sínu liði og voru þeir ekki 

beðnir um að taka þátt nema að þeir sinntu sínum störfum meira en helminginn af 

tímabilinu. Einn af þessum þremur þjálfurum var ráðinn í annað lið Pepsi-

deildarinnar, sá þjálfari var því í úrtaki rannsóknarinnar. Allir tólf þátttakendurnir 

svöruðu spurningarlistanum og skiluðu honum inn, því er svarhlutfall 100%. Í 

viðauka A má sjá töflu sem sýnir hvernig þátttakendur svöruðu. 

3.2.Spurningarlisti 

Frumsaminn spurningalisti sem innihélt tíu spurningar var lagður fyrir 

þátttakendur (sjá viðauka, B). Spurningalistinn innihélt sjö krossaspurningar þar 

sem merkja átti við einn valmöguleika, eina krossaspurningu þar sem merkja átti 

við tvo valmöguleika og tvær opnar spurningar. Í fyrstu spurningu 

spurningalistans var eingöngu leitað eftir því hvort þjálfarar notuðust við 

tölfræðiforrit. Ef svarið var já, áttu þjálfarar að svara hvaða forrit þeir notuðust 

við. 

3.3.Framkvæmd og úrvinnsla 

Byrjað var á því að hafa samband við alla þjálfara sem voru valdir í þessa 

rannsókn og þeir spurðir hvort þeir hefðu áhuga á því að vera þátttakendur. Allir 

voru tilbúnir til að taka þátt og þá voru tölvupóstföng fengin hjá þeim. Að svo 

búnu var spurningarlisti búinn til. Spurningarlistinn var sendur út til allra 

þjálfaranna í tölvupósti þann 13. mars 2014 ásamt stuttri útskýringu á markmiðum 

rannsóknarinnar. Einnig var tekið fram að farið yrði með öll gögn sem 

trúnaðarmál og að ekki væri hægt að rekja svör til einstaklinga. Sendur var út 

spurningarlisti í tölvupósti þar sem tímaramminn var ekki þannig gerður að hægt 

var að setjast niður með hverjum og einum. Þjálfararnir voru auk þess staddir á 

mismunandi stöðum á landinu og hefði kostnaðurinn við það að hitta þá verið 

mikill. Á fimm dögum höfðu átta þjálfarar svarað og sent svörin sín á tölvupósti 

til baka. Þann 20. mars var send ítrekun með tölvupósti á þá þjálfara sem ekki 

höfðu svarað til baka og samdægurs sendu þrír þjálfarar svör til baka. Því var einn 

þjálfari eftir og þann 28. mars var hringt í þann þjálfara og hann spurður hvort 

hann hyggðist taka þátt og var hann því samþykkur og sendi sín svör til baka 

samdægurs. Þá höfðu allir þjálfarar svarað spurningarlistanum og sent til baka í 

tölvupósti. Við úrvinnslu gagna var unnið í tölfræðiforritinu SAS útgáfu 4.3 og 

myndir voru unnar í Microsoft Excel. 

4. Niðurstöður 

Í þessum kafla verða skoðaðar helstu niðurstöður rannsóknarinnar. Fyrst verður 

lýsandi tölfræði sýnd í töflu fyrir spurningarnar úr spurningalistanum, síðan 

verður farið yfir hvern lið fyrir sig. 

Tafla 3. Lýsandi tölfræði. 

Breyta Fjöldi Spönn Tíðasta 

gildið 

Meðaltal Staðalfrávik 

Notkun 

tölfræðiforrita 

 

12 1 1 1,42 0,51 

Fjöldi 

leikgreindra 

leikja (sitt lið) 

 

12 3 3 2,67 1,07 

Skoðaðir 

tölfræðiþættir 

fyrir næsta leik 

 

12 2 3 2,33 0,98 

Vídeóupptökur 

 

12 1 1 1 0 

Leikgreining 

andstæðinga 

 

12 3 1 1,42 0,99 

Klukkustundir 

í leikgreiningu 

(sitt lið) 

 

12 2 4 3,67 0,65 

Klukkustundir 

í leikgreiningu 

(andstæðingar) 

12 3 4 3,08 1,08 

Í fyrstu spurningu á spurningarlistanum voru þjálfararnir beðnir um að svara því 

hvort þeir hefðu notast við tölfræðiforrit og hvaða tölfræðiforrit ef svarið var já. 

58% af þjálfurum Pepsi-deildarinnar árið 2013 voru að notast við tölfræðiforrit sér 

til hjálpar í þjálfuninni, 42% af þjálfurum í Pepsi-deildarinnar voru ekki að nýta 

sér aðstoðar frá forritum. 

Mynd 2. Notkun tölfræðiforrita 

 

Þegar skoðað var betur niðurstöðurnar þá kom í ljós að þrír þjálfarar hjá efstu 

fjórum liðunum notuðust við tölfræðiforrit, en aðeins einn þjálfari var að notast 

við tölfræðiforrit sér til hjálpar við vinnuna sína. Af þeim  þjálfurum sem voru 

með lið sem enduðu í fimmta til áttunda sæti þá var aðeins einn þjálfari sem 

notaðist ekki við tölfræðiforrit, en þrír þjálfarar sem nýttu sér tölfræðiforrit sér til 

hjálpar. Þrír af þeim fjórum þjálfurum sem enduðu í níunda til tólfta sæti notuðust 

við tölfræðiforrit sér til hjálpar en einn nýtti sér það ekki eins og má sjá á töflu 4 

Þau forrit sem þjálfarar nefndu sem þeir voru að vinna með voru: Sideline xps 

network, Sports Matrix, Performa Sport, Amisco og Sideline organizer. 

Tafla 4. Notkun tölfræðiforrita eftir sæti í deild 

 

 

 

 

 

Þjálfarar voru spurðir hvað þeir hefðu leikgreint marga leiki hjá sínu liði á síðasta 

tímabili og voru niðurstöðurnar þær að 17% þjálfara leikgreindu 0-5 leiki hjá sínu 

liði yfir tímabilið, 25% þjálfarana leikgreindu 6-10 leiki hjá sínu liði, 33% 

leikgreindu 10-20 leiki og 25% leikgreindu alla leikina hjá sínu liði á síðasta 

keppnistímabili, eins og má sjá á mynd 3. 

 Mynd 3. Fjöldi leikgreindra þátta hjá sínu liði 

 

 

 

 

Sæti í deild Já Nei 

1.-4. 1 3 

5. – 8. 3 1 

9. -12. 3 1 

Þegar rýnt var nánar í niðurstöðurnar kom í ljós að af þeim þjálfurum sem enduðu 

með liðin sín í fyrsta til fjórða sæti í deildinni voru tveir þjálfarar sem greindu sex 

til tíu leiki og tveir þjálfarar leikgreindu ellefu til tuttugu leiki yfir tímabilið. Af 

þeim þjálfurum sem enduðu í fimmta til áttunda sæti með liðin sín þá voru tveir 

þjálfarar sem greindu núll til fimm leiki yfir tímabilið en tveir þjálfarar 

leikgreindu alla leiki tímabilsins sem eru 22 leikir. Af þeim þjálfurum sem voru 

með lið sem lenntu í neðstu fjórum sætunum í deildinni þá var einn þjálfari sem 

leikgreindi ellefu til tuttugu leiki yfir tímabilið og einn þjálfari leikgreindi alla 22 

leiki tímabilsins hjá sínu liði, eins og má sjá á töflu 5. 

Tafla 5. Fjöldi leikgreindra leikja hjá sínu liði 

 

 

 

 

 

 

Þjálfararnir voru spurðir af því hvort þeir hefðu horft meira á tölfræðina úr síðustu 

leikjum sem liðið hafði keppt eða síðast þegar liðið þeirra keppti við mótherjana, 

sem þeir eru að fara að keppa á móti. Horfðu þeir  bæði ásíðustu leiki sem liðið 

þeirra keppti og síðast þegar liðið þeirra keppti á móti andstæðingunum sem þeir 

eru að fara að keppa við. 33% af þjálfurunum nýtti sér eingöngu tölfræði úr 

síðustu leikjum hjá sínu liði, enginn nýtti sér eingöngu þá tölfræði úr leikjum gegn 

mótherjunum sem þeir voru að fara að keppa við og flestir, eða 67% af 

þjálfurunum nýttust við bæði leiki sem liðið þeirra hafði verið að keppa undan 

farið og síðustu leiki gegn þeim mótherjum sem þeir voru að fara að keppa við 

(sjá mynd 4). 

Sæti 0 -5 6 - 10 11- 20 Alla 

1.-4. 0 2 2 0 

5. – 8. 2 0 0 2 

9. – 12. 0 1 2 1 

 Mynd 4. Skoðaðir tölfræðiþættir fyrir næsta leik 

 

Þegar rýnt var nánar í niðurstöðurnar þá sýndu þær að tveir af þeim þjálfurum sem 

enduðu með liðið sitt í efstu fjórum sætunum í deildinni skoðuðu eingöngu 

tölfræðina úr síðustu leikjum hjá sínu liði á meðan tveir af þeim skoðuðu 

tölfræðina bæði úr síðustu leikjum og síðustu leikjum gegn þeim mótherjum sem 

þeir voru að fara að spila við. Þeir þjálfarar sem enduðu með liðið sitt í fimmta til 

áttunda sæti skoðuðu allir bæði síðustu leiki og síðustu leiki gegn þeim 

andstæðingum sem liðið þeirra var að fara að keppa á móti. Af þeim þjálfurum 

sem enduðu með liðið sitt í níunda til tólfta sæti þá voru tveir af þeim þjálfurum 

sem skoðaði eingöngu tölfræðina úr síðustu leikjum sem liðið þeirra keppti, en 

tveir af þeim skoðaði bæði tölfræðina úr síðustu leikjum og leikjum gegn því liði 

sem þeir voru að fara að keppa við (sjá töflu 6). 

Tafla6. Skoðaðir tölfræðiþættir fyrir næsta leik 

Sæti Síðustu leikir Síðustu leiki 

mótherja 

Bæði 

1.– 4. 2 0 2 

5. – 8. 0 0 4 

9. – 12. 2 0 2 

Þjálfararnir voru spurðir hvort þeir leikgreindu andstæðinga sína og þá hversu 

mikið þeir leikgreindu þá. Alls sögðust 88% þjálfaranna leikgreina alla leikmenn 

andstæðingsins, 8% leikgreindi eingöngu lykilleikmenn andstæðingsins og 8% 

leikgreindi engan leikmann andstæðingsins (sjá mynd 5). 

Mynd 5. Leikgreining á andstæðingum 

 

Í einni spurningunni voru þjálfarar spurðir hversu miklum tíma þeir eyddu á viku, 

á síðasta tímabili, í leikgreiningu á sínu liði. Svörin voru á þá leið að 8% 

þjálfaranna eyddi 1-2 klukkustund á viku, 17% eyddu frá 2 til 3 klukkustundum 

áviku í leikgreiningu á sínum leikmönnum og 75% eyddi meira en 3 

klukkustundum á viku í leikgreiningu á sínum leikmönnum og liði (sjá mynd 6). 

Þegar rýnt er - í niðurstöðurnar þá sýndu þær að einn þjálfari sem endaði með 

liðið sitt í efstu fjórum sætunum eyddi einni til tveim klukkustundum á viku í 

leikgreiningu á sínu liði, þrír þjálfarar eyddu þremur eða fleiri klukkustundum í 

leikgreiningu á sínu liði. Þjálfarar sem enduðu með liðið sitt í fimmta til áttunda 

sætis, þeir notuðu allir þrjár klukkustundir eða meira í leikgreiningu á sínu liði á 

viku. Tveir þjálfarar sem enduðu með liðið sitt í neðstu fjórum sætunum í 

deildinni eyddu tveim til þrem klukkustundum á viku í leikgreiningar á sínu liði á 

viku, tveir þjálfarar notuðu þrjár klukkustundir á viku eða meira í leikgreiningu á 

sínu liði (sjá töflu 7). 

 

Tafla 7. Fjöldi klukkustunda á viku í greiningu á sínu liði. 

 

 

 

 

Sæti 0 -1 klst 1 – 2 klst 2 - 3 klst >3 klst 

1.– 4. 0 1 0 3 

5. – 8. 0 0 0 4 

9. – 12. 0 0 2 2 

Mynd 6. Klukkustundir notaðar í leikgreiningu á sínu liði 

Þjálfarar voru spurðir hvað þeir eyddu miklum tíma í leikgreiningu á 

andstæðingum sínu á viku. Þar sgöðust 8% eyða 0 til 1 klukkustund á viku í 

leikgreiningu, 25% eyddu frá 1 til 2 klukkustundum á viku í leikgreiningu á 

andstæðingum sínum, 17% þjálfaranna eyddu 2 til 3 klukkustundum á viku í 

leikgreininguna á andstæðingum sínum og 50% þjálfaranna eyddi 3 

klukkustundum eða meira á viku í leikgreininguna á andstæðingunum (sjá mynd 

7). 

 

Þegar rýnt var frekar í niðurstöður þá kom í ljós að einn þjálfari sem endaði með 

liðið í fyrsta til fjórða sæti eyddi engum tíma til einni klukkustund á viku í 

leikgreiningu á andstæðingum sínum, hinir þrír þjálfararnir eyddu þremur 

klukkustundum eða meira á viku í leikgreiningu á andstæðingum sínum. Tveir 

þjálfarar sem enduðu með liðin sín í fimmta til áttunda sæti notfærðu sér eina til 

tvær klukkustundir á viku í leikgreiningu á andstæðingunum sínum, tveir af þeim 

notfærði sér þrjár klukkustundir eða meira. Einn þjálfari sem endaði með liðið sitt 

í neðstu fjórum sætunum á síðasta tímabili notfærði sér eina til tvær klukkustundir 

á viku í leikgreiningu og tveir þjálfarar sem notfærðu sér tvær til þrjár 

klukkustundir á viku í leikgreiningu á andstæðingum sínum og einn þjálfari 

notfærði sér þrjár eða fleiri klukkustundir á viku í leikgreiningu á andstæðingum 

sínum (sjá töflu 8). 

Mynd 7. Klukkustundir notaðar í leikgreiningu á andstæðingum 

Tafla 8. Leikgreining andstæðinga. 

Sæti 0 -1 klst 1 – 2 klst 2 - 3 klst >3 klst 

1.– 4. 1 0 0 3 

5. – 8. 0 2 0 2 

9. – 12. 0 1 2 1 

 

Þjálfarar voru einnig beðnir um að nefna þá þætti sem þeir skoðuðu helst í sinni 

leikgreiningu á sínu liði eins og sést á mynd 8. Þar nefndu 75% af þjálfurunum 

tapaðir boltar og þá skoðuðu þeir hvernig liðið sitt tapaði boltanum og hvar á 

vellinum. Alls sögðust 75% þjálfaranna skoða skot á mark, þá hvernig þeir fengju 

skotin og hvar á vellinum þeirra lið skyti helst. Tæp 67%  skoðuðu sendingar síns 

lið, 66,7% skoðuðu hvernig liðið sitt vann boltann af andstæðingnum og þá líka 

hvar á vellinum boltinn var helst unninn, 58% skoðuðu föst leikatriði, þá bæði 

hvernig þeir verjast og sækja. Helmingur nefndi fyrirgjafir, bæði sem liðið varðist 

og sótti, 33% þjálfarana skoðuðu návígi á velli, hvort þau unnust eða töpuðust og 

hvernig seinni boltinn myndi enda. Rúmur þriðjungur (33%) þjálfaranna skoðuðu 

hvernig liðið sitt sótti og hvort það skilaði tilsettum árangri, 33% skoðuðu 

hlutfallið sem þeirra lið var með boltann í leiknum innan síns liðs, 33% skoðuðu 

mörkin sem liðið fékk á sig og hvernig mörk liðið skoraði. Fjórðungur þjálfarana 

skoðaði varnarleikinn hjá sínu liði (sjá mynd 8). Þeir þættir sem voru taldir upp af 

eingöngu einum eða tveim einstaklingum voru: Staðsetningar leikmanna, fríhlaup, 

hversu fljótleikmenn komu sér til baka í varnarstöður eftir að boltinn tapast, seinni 

bolti unninn eftir návígi, spilaðar mínútur, gabbhreyfingar, hversu oft leikmaður 

er skipt útaf, hversu oft leikmaður í byrjunarliði, spjöld leikmanna, heppnaðar 

pressur og óheppnaðar pressur 

Mynd 8. Allir leikgreindir þættir, hjá sínu liði 

Þjálfarar voru beðnir um að rita þá þætti sem þeir töldu vera mikilvægastir í 

leikgreiningu á andstæðingum sínum, eins og sést á mynd 9. Þar nefndi 58% föst 

leikatriði og þá bæði hvernig þeir verjast þeim og þegar þeir eru að framkvæma 

fast leikatriði, 33% nefndu skoruð mörk, þá voru þeir að horfa á bæði hvernig 

mörk þeir fengu á sig og hvernig mörk þeir skoruðu. Þá nefndu 33% varnarleik 

liðsins, hvernig liðið varðist, 33% nefndu leikskipulag liðsins, 25% að þeir væru 

að horfa á sóknarleik liðsins, hvernig liðið sækti og hvernig það byrjaði sínar 

sóknir. Fjórðungur  nefndi tapaða bolta, hvernig liðið væri að tapa boltanum og 

hvar á vellinum þeir töpuðu oftast boltanum. Fjórðungur nefndi fyrirgjafir, bæði 

hvernig fyrirgjafir liðið kæmi með í sóknarleiknum og hvernig þeir vörðust 

fyrirgjöfum. Þeir þættir sem voru taldir upp af eingöngu einum eða tveim 

einstaklingum voru: unnir boltar, einstakir leikmenn innan liðsins, návígi, 

gabbhreyfingar, einbeiting liðs, leikstíll útherja, fjöldi sendinga á eigin 

vallarhelming, andlegt ástand liðs, hlaupageta leikmanna og líkamsástand, hvar 

varnarlína þeirra staðsetur sig og pressan þeirra. 

Mynd 9. Allir leikgreindir tölfræðiþættir hjá andstæðingum 

5. Umræður 

Áhugavert er sjá hvaða þætti þjálfarar skoðuðu hjá sínu liði í leikgreiningum, en 

75% þjálfaranna skoðuðu tapaða bolta og oftast hvar á vellinum liðið var líklegast 

til að tapa boltanum. Einnig leikgreindu 75% þjálfara skot á mark. Af ellefu mest 

völdu þáttunum sem þjálfarar nefndu að þeir leikgreindu hjá sínu liði voru fæstir 

sem nefndu að varnarleikurinn væri leikgreindur, einungis 25% þjálfaranna 

sögðust skoða varnarleikinn hjá sínu liði. Þetta þýðir að einungis fjórir þjálfarar í 

Pepsi-deildinni árið 2013 leikgreindu og skoðuðu varnarleikinn hjá sínu liði. Er 

það hagstætt fyrir lið sem berst fyrir lífi sínu í deildinni eða fer í leik gegn topp 

liði deildarinnar? Jú 50% þjálfaranna sögðust skoða föst leikatriði með varnarleik 

og sóknarleik í huga. Í Pepsíi-deildinni árið 2013 voru skoruð 413 mörk (KSÍ, 

2013) , en af þeim mörkum komu 56 mörk úr hornspyrnu og 38 mörk úr 

aukaspyrnum (Óskar Ófeigur Jónsson, 2013) sem þýðir að 22,8% markana komu 

úr föstum leikatriðum. Eflaust var eitthvað af þessum aukaspyrnum skoraðar beint 

úr skoti og enginn leið að verjast því. Spurning er því hvort þjálfararnir horfi  á 

ranga hluti hjá sínu liði í leikgreiningu, eða eru þeir að ná að verjast svona vel úr 

föstum leikatriðum? Samkvæmt tölfræðinni frá ensku úrvalsdeildinni frá árinu 

2001-2011 kemur í ljós að úr fimm hornum sem lið fékk þar, kom eitt markskot úr 

þessum fimm hornum og úr þessu skoti voru 11% líkur á því að það væri skorað 

úr því. Samkvæmt þessu eru 0,022% líkur á því að mark skorist úr hornspyrnu 

(Anderson og Sally, 2013). 

Eins og áður sagði voru þjálfararnir meira að leikgreina sitt lið heldur en 

andstæðinga sína og þá voru menn helst að skoða föstu leikatriðin, eða 58% 

þjálfaranna. Þar næst voru 33% af þeim sem leikgreindu skoruð mörk, 

varnarleikinn og leikskipulag. Áhugavert er að sjá að aðeins 25% af þjálfurunum 

leikgreindu sóknarleik andstæðinganna, því var einum fleiri þjálfari sem fylgdist 

með varnarleik andstæðinganna. Þetta helst kannski í hendur með því að menn eru 

ekki að fylgjast með sóknarleik andstæðingsins og varnarleiks síns liðs. 

Áður en farið var af stað með þessa rannsókn höfðu einstaklingar sem rætt var 

við skoðanir á því hvort þjálfarar nýttu sér tölfræðiforrit við vinnu sína. Þeir 

einstaklingar sem rætt var við áður en lagt var af stað með verkefnið bjuggust við 

því að allir þjálfarar í Pepsi-deild karla árið 2013 nýttu sér tölfræðiforrit eða 

smáforrit sér til aðstoðar í starfinu sínu.Niðurstöður þessarar rannsóknar sýna 

fram á að svo reyndist ekki vera, en einungis sjö þjálfarar af tólf nýttu sér 

tölfræðiforrit. KSÍ fékk boð frá ísraelsku fyrirtæki sem hyggst sérhæfa sig í því að 

leikgreina leiki, gefa skýrslur um leikina og hvaða leikþættir heppnast hjá liðum 

og hvaða leikþættir heppnast ekki. Þetta forrit heitir Sports Matrix og vilja 

eigendur Sports Matrix fá að leikgreina leikina hjá liðunum í efstu deild karla hér 

á landi fyrir tímabilið 2014. Þar sem þetta boð kom frá Sport Matrix þurfa félögin 

ekkert að greiða fyrir þessa aðstoð, sem mun koma sér vel fyrir marga þjálfara og 

auðvelda þeim vinnuna (Dagur Dagsson, munnleg heimild).  

Öll stærstu knattspyrnulið í heiminum í dag eru að vinna mikið með 

tölfræðiþætti og leikgreiningar og borga miklar upphæðir til þess að komast í sem 

bestu og nytsamlegustu upplýsingarnar, bæði um sitt lið og andstæðinga sína 

(Anderson og Sally, 2013). Lið vilja ná betri árangri og þá er spurning hvort að 

þau ættu að leggja meira uppúr þessum þáttum sem gæti að öllum líkindum 

hjálpað þeim að ná betri úrslitum. Í þessari rannsókn voru aðeins þrír þjálfarar 

sem leikgreindu alla leiki liðs síns á síðasta tímabili og tveir þjálfarar sem 

leikgreindu engan til fimm leiki á tímabilinu. Þegar leikur er í gangi eru 22 

leikmenn á vellinum og margt sem gerist á sömu sekúndunni, það er því 

ómögulegt fyrir þjálfara að sjá allt sem gerist á vellinum og hvað þá að muna það. 

Því getur verið mjög gagnlegt að horfa á leikina á myndbandi þar sem hægt er að 

spóla fram og til baka og stöðva leikinn og sjá betur hvað gerist. Þegar þjálfari 

stýrir liði sínu stendur hann innan ákveðins marks sem er við miðju vallarins og 

hefur ekki alltaf besta sjónarhornið á leikinn. Á myndböndum getur þjálfarinn séð 

betur hvernig liðið er taktíslega séð og hvernig liðið spilar sem heild (D´Orazio og 

Leo, 2010).  

Þegar skipuritið á mynd 1 er skoðað er hægt að sjá góða formúlu sem mælst er 

til að þjálfarar vinni eftir. Samkvæmt niðurstöðum þá eru nokkrir þjálfarar sem 

vinna stíft eftir þessari formúlu á meðan aðrir fara ekki eftir henni og sleppa 

ákveðnum hlutum úr þessari formúlu. Eins og til dæmis að leikgreina andstæðing 

eða leikgreina liðið sitt hvort sem þeir sem nýta sér þessa vinnuaðferð standa sig 

betur en þeir sem ekki nýta sér hana er óljóst. 

Þjálfararnir í þessari rannsókn eyddu flestir meiri tíma í leikgreining á liðinu 

sínu yfir vikuna heldur en á andstæðingnum sem þeir voru að fara að keppa við. 

Hægt er að deila um hvort að það sé skynsamleg ákvörðun eða ekki, sum lið vilja 

kannski frekar spila eins og þeir vilja gera á meðan aðrir vilja reyna að finna 

veikleika andstæðingsins og styrkleika hans og spila þannig gegn þeim. Því þegar 

þjálfarar greina andstæðing sinn er hægt að gera æfingaáætlun og fara inn í leikinn 

með ákveðið leikskipulag sem hentar andstæðingnum illa og þá er liðið þitt 

hugsanlega betur undirbúinn fyrir leikinn (Travassos o.fl., 2013).   

6. Lokaorð  

Það sem kemur mest á óvart í þessari rannsókn er að ekki fleiri þjálfarar en tíu 

sem voru í Pepsi-deildinniárið 2013 nýttu tölfræðiforrit sér til aðstoðar. Það er 

hægt að nota þessi forrit til svo margs. Sem dæmi má nefna að hægt er að mæla 

hvað hver og einn leikmaður hleypur í leik, hversu margar heppnaðar sendingar 

leikmaður á í leik og margt fleira. Mögulega er ástæðan sú að þjálfaranámskeiðin 

hjá KSÍ leggi ekki nóg upp með af leikgreiningu og þeim þáttum. Þeir eru með 10 

klukkustundir sem eru nýttar í þessa þætti af 244 klukkustundum samanlagt í KSÍ 

B og KSÍ A þjálfaranámskeiðum, sem er ekki stór prósenta af þeim tíma. Ekki 

voru margir þjálfarar sem lögðu mikla áherslu á varnarvinnu og varnarleik þegar 

kom að leikgreiningu og tölfræði. 

Ekki hafa verið gerðar margar rannsóknir um þetta efni hér á landi og hægt 

er að skoða ýmsa þætti betur.Mjög áhugavert væri að sjá hvort að það sé munur á 

þeim þjálfurum sem eru búnir að vera lengur að þjálfa í efstu deild gegn þeim sem 

eru búnir að þjálfa styttra. Nýta þeir yngri  tækniþróunina betur en þeir sem eru 

búnir að vera lengur að þjálfa? Þetta væri áhugavert að sjá. En útfrá þessum 

niðurstöðum þætti mér forvitnilegt að sjá hversu mikill tími á æfingum fer í 

varnaræfingar og varnarfærslur. Eins og margur maðurinn hefur komið að orði þá 

vinnur sóknarleikur leiki en varnarleikur vinnur titla. 

8. Viðauki 

 

8.1.Viðauki A 

 

 

 

 

 

 

 

 

 

 

 

 

 

 

 

 

Þátttakandi 

Notkun 

Tölfræðiforrita 

Fjöldi 

leikgreindra 

leikja (sitt lið) 

Skoðaðir 

tölfræðiþættir 

fyrir næsta leik 

Notkun 

videoupptöku 

Leikgreining 

andstæðinga 

Klukkustundir 

í leikgreiningu 

síns liðs 

Klukkustundir í 

leikgreiningu 

andstæðinga Sæti  

1 Já 6-10 Bæði Já Já 2-3 2-3 9. – 12. 

2 Já Alla Bæði Já Já >3 >3 5.- 8. 

3 Nei 6-10 Síðustu leiki Já Já 1-2 0-1 1. - 4.  

4 Nei 0-5 Bæði Já Nei >3 1-2 5. – 8. 

5 Nei 1-20 Bæði Já Já 2-3 1-2 9. – 12. 

6 Já Alla Bæði Já Já >3 >3 5. - 8. 

7 Já Alla Síðustu leiki Já Já >3 >3 9. -12. 

8 Já 0-5 Bæði Já Já >3 1-2 5. – 8. 

9 Já 11-20 Síðustu leiki Já Já >3 2-3 9. - 12.  

10 Nei 11-20 Bæði Já Já >3 >3 1. - 4. 

11 Nei 6-10 Bæði Já Já >3 >3 1. - 4. 

12 Nei 6-10 Síðustu leiki Já Já >3 >3 1. - 4. 

8.2.Viðauki B 

 

Spurningarlisti 

Kæri þátttakandi, megin markmið þessarar könnunar er að kanna hvernig 

þjálfarar í Pepsi-deild karla, árið 2013, unnu með tölfræði og leikgreiningu 

leikmanna og liða. Spurningalistinn er liður í rannsókn sem er unnin í tengslum 

við B.Sc. lokaverkefni í íþróttafræði við Háskóla Reykjavíkur. Bundin er trúnaður 

gagnvart svörum. Allar spurningarnar eiga við síðasta keppnistímabil, árið 2013. 

Þú ert vinsamlegast beðinn um að svara spurningum 1, 9 og 10 skriflega í þetta 

skjal, í öðrum spurningum setur þú X fyrir aftan þann möguleika sem þú kýst. 

Þegar búið er að svara og vista svörin í þetta skjal skal senda það á 

tölvupóstfangið fannarg11@ru.is fyrir 19. mars. 

 Með fyrirfram þökk, Fannar Berg Gunnólfsson 

1. Notaðir þú tölfræðiforrit við vinnu þína við þjálfun á síðasta 

keppnistímabili, ef svo er hvaða forrit? 

 

2. Hvaða tölfræðiþætti horfðir þú helst á hjá þínu liði af þessum 

möguleikum? Mátt merkja við tvo valmöguleika 

 

a) Heppnaðar sendingar 

b) Tapaðir boltar 

c) Unnir boltar 

d)  Skot á mark 

e) Skot framhjá 

f) Hvar á vellinum tapast boltinn oftast hjá þínu liði 

g) Hversu mikið var þitt lið með boltann í leiknum 

h) Annað:__________________ 

3. Hversu marga leiki leikgreindir þú hjá þínu liði á síðasta tímabili? 

a) 0-5 

b) 6-10 

c) 10-20 

d) Alla 

 

4. Þegar liðið þitt var að fara að spila leik, hvort skoðaðir þú frekar 

tölfræðina úr síðustu leikjum, eða síðasta leik gegn þeim mótherja 

sem liðið var að fara að spila við? 

a) Meira síðustu leiki 

b) Meira síðustu leiki gegn liðinu sem þið eruð að fara að keppa við 

c) Bæði 

 

5. Notaðir þú vídeó upptökur við leikgreiningu á síðasta tímabili 

a) Já 

b) Nei 

 

6. Leikgreinir þú andstæðingana? 

a) Já, alla 

b) Eingöngu mikilvægustu 3-5 leikmenn þeirra 

c) Geri það ekki 

 

7. Hversu marga klukkustundir eyddir þú á viku í leikgreiningu á þínu 

liði, á síðasta keppnistímabili? 

a) 0-1 

b) 1-2 

c) 2-3 

d) Meira 

8. Hversu marga klukkustundir eyddir þú í leikgreiningu á 

andstæðingum? 

a) 0-1 

b) 1-2 

c) 2-3 

d) Meira 

 

9. Teldu upp alla tölfræðiþætti sem þú leikgreindir hjá þínu liði, á 

síðasta keppnistímabili: 

 

10. Teldu upp alla tölfræðiþætti sem þú leikgreindir hjá andstæðingum 

þínum, á síðasta keppnistímabili: 

 

 

 

Þakka þér fyrir þátttökuna! 

 


